
E i cavelli tûtti gianchi

In sce-a faccia a se cacciâ

Dove o naso solamente

A lasciava ûn pö spuntâ.

Mi tremante da-o spavento

Fito m’arso e scappo via,

Quando veddo non so cose,

Che o nason o te gh’asbria.

Non ve diggo o ramaddan,

O sossûro che-o n’è nato:

Lë a sbraggiava e mi cianseiva,

Lë da-o dô e mi da-o resâto.

Pe fortûnna che a vexinn-a,

In sentî tanto sbraggiâ,

Cöse o gh’ea per vegnî a vedde

A l’è tosto camminâ.

O l’ea o gatto, che vedendo

Quella vegia spenaggiâ,

Co-e so belle sampettinn-e

O l’aveiva pëtenâ.

Maiciû in poi da quella seja

De folletti a m’ha parlôu,

Solo o naso lë a cianseiva

Che a l’aveiva sgraffignôu.

Miae ûn pö chi bello boschetto!

Da zoenotto ben sovente

Ghe vegniva, e do Petrarca

E poexïe stüddiava a mente!

Giemmo chi da questa stradda:

Nö sentî za o campanin?

Stemmo allegri, che ghe semmo:

Ö veddeî Sant’Antonin?

Finalmente ecco che a-o Santo

Tûtti duî semmo arrivae;

Miae ûn pö là quante mai figgie

Gh’è e ciù belle da çittae.

Lazzû ballan: gh’è ûn violin,

De chittare e di scigoelli;

